
α΄ Τὸ μὲν οὖν καθ’ ἕκαστον ἐπεξιέναι περὶ τῶν συμβεβηκότων ἡμῖν, ἱερώτατε ἄνερ, πολλοῦ ἂν εἴη , καὶ οὐ τοῦ παρόντος καιροῦ, ὅτι μὴ κατ’ ἐπιστολήν. Τὸ δὲ παντελῶς σιγῆσαι περὶ αύτῶν καὶ τοῦ συσχόντος πάθους τὴν οἰκουμένην (πείθομαι γὰρ συναλγῆσαι ἡμῖν, παρ’οἷς τὸ Συρακούσιον ὄνομα [ἤκουσται]), πάνυ μοι ἀναισθήτου ψυχῆς, καὶ πολὺ τὸ ἀνάλγητον νοσούσης ἐπέοικε. Δι’ ὃ και τις τῶν προφητῶν ὡς ἐκ προσώπου Θεοῦ περὶ τούτων φησίν. Ἐμαστίγωσα αὐτοὺς, καὶ οὐκ ἐπόνεσαν. Ποςῶς δὲ φράσαι περὶ αὐτῶν, ἀμφοτέροις ἕξει τὸ πρᾶγμα καλῶς. Ἐμοί τε γὰρ ἔσται τῷ λόγῳ τῶν συνεχουςῶν ὀδυνῶν παραμύθιον˙ πέφυκε γὰρ διηγούμενον τὸ λυποῦν παραμυθεῖσθαι τὸ ἀνιώμενον˙ σοί τε μισθὸς ἀναφαίρετος, συμπαθείας ἀποστάζοντι δάκρυον.  Ἑάλωμεν, ἑάλωμεν, θεοτίμητε, ὡς οὐχ ἑάλω Ἱεροσόλυμα, οὐδὲ πρὸ τούτων Σαμάρεια. Ὑπέστημεν ἅλωσιν, ἣν οὐκ ἔγνωσαν νῆσοι Χεττιείμ (ὡς τὰ λόγια), οὐ χῶραι βαρβαρικαί, καὶ τυχόντα πολίσματα˙ ἅλωσιν αὐθήμερον τόξα καὶ φαρέτρας συντρίψασαν, καὶ ὅπλον καταβαλοῦσαν, καὶ ῥομφαίαν καὶ πόλεμον˙ ἅλωσιν αὐθωρὸν ἰσχύοντα κατισχύουσαν, καὶ πολεμιστὰς καταστρέψασαν γίγαντας. Οὕτω γάρ φημι ἔγωγε τοὺς γενναίους ἐκείνους  ἀριστεῖς, τοὺς λιμῷ καὶ πόνῳ καὶ τραυμάτων ἐσμῷ παλαίσαντας πρότερον, τῆς Χριστοῦ άγαπήσεως ἕνεκεν, καὶ στόματι μαχαίρας περιπεπτωκότας ἐς ὕστερον.

β΄ Ἑάλωμεν μετὰ τὰς πολλὰς τειχομαχίας καὶ ἐπικρίους ναυμαχίας, καὶ αὐταῖς κατάπληξιν ἐμποιούσας ταῖς ὄψεσι (πλήττεται γὰρ καὶ ὄψις ὡς τὰ πολλά, τοῖς φοβεροῖς ἀτενίζουσα), μετὰ τὰς παννύχους ἐνέδρας καὶ πονηρεύματα, μετὰ τὰς πανημερίους μαγγανεύσειςκαὶ πικρὰς λιθοτυπίας ἀμφὶ τὸ Συρακούσιον ἔρυμα, μετὰ τὰς ἑλεπόλεις ἐκείνας τὰς φοβεράς, ἃς δὴ χελώνας καὶ μῦας ὑπογαίους τιτλήσκουσιν. Οὐδὲν γὰρ τῶν πρὸς παράληψιν ἀνέλιπον δρῶντες, οἱ τῇ πολιορκίᾳ σχολάζοντες.  Ἅπαξ γὰρ τῷ τοῦ ἄστεως πληγέντες ἀνέκαθεν ἔρωτι, ἄλλος ἄλλον ὑπερνικᾷν ἔσπευδον τῇ συνεχείᾳ τῆς πρὸς κατάσχεσιν ἐφευρέσεως. Κἂν εἰ ὁ Θεὸς ἡμᾶς τότε τῷ βυθῷ τῶν κριμάτων αὐτοῦ ὑπερφυέστατα ἔσκεψεν. Ἀλλὰ τι δεῖ τῷ λόγῳ ἐκτραγωδεῖν ὅσα καὶ οἷα καθ’ ἡμῶν ἐπετήδευον οἱ πολέμιοι, τι μὲν οὐ λέγοντες, τι δὲ οὐ πράττοντες, ὅσα πρὸς φόβον τῶν ἔνδον καὶ ἔκπληξιν; Ὥρα πρὸς τὰ ἐντὸς τρέψαι τὸν λόγον , καὶ περὶ τούτων ἐπιδρομάδην σοι διηγήσασθαι. Τὸ γὰρ Ἔξωθεν ἀτεκνώσει αὐτοὺς μάχαιρα, καὶ ἐντοῖς ταμείοις φόβος, ἵνα τὶ καὶ μωσαΐσωμεν, ἐφ’ ἡμᾶς ὡρᾶτο πληρούμενον. Ἐν ἴσῳ γὰρ τῷ Ἰσραὴλ εἰς Θεὸν παροινήσαντες, τὸ ἴσον αὐτῷ τῆς θείας, τὸν ἴσον αὐτῷ τῆς θείας ἐκπεπτώκαμεν μήνιδος ἄκρατον. Ἑάλωμεν μετὰ τὰς ποηφαγίας τὰς χαλεπὰς, μετὰ τὰς μιαροφαγίας τὰς βδελυρὰς, μετὰ τὰς τεκνοφαγίας τὰς εἰδεχθεῖς καὶ οὐδὲ λόγῳ ῥητὰς, μετὰ τὰς ἀνθρωποθοινίας τὰς ἐξαισίους (φεῦ τοῦ θεάματος), καὶ ἃς οὐκ ἄν τις ἐκτραγῳδήσειεν˙ μετὰ τὴν κωδίων κατάληξιν, καὶ τῶν βοείων κατάβρωσιν δεῤῥεων, καὶ παντὸς ἄλλου τοῦ πρὸς λιμοῦ παραμυθίαν συντείνοντος˙ μετὰ τὰς ὀστοφαγίας τὰς ἀτερπεῖς, ἄλλο εἶδος τουτὶ,καινόν τε καὶ παρηλλαγμένον, ὡε τὸ εἰκὸς, πρὸς κατάβρωσιν. Πολλοὶ γὰρ ὀστᾶ τῶν προφθαρέντων ἀλόγων συντρίβοντες, εἶτα λεαίνοντες (ὢ τῆς βίας) καὶ σμικροτάτῳ φυρῶντες ὕδατι (εῖχε γὰρ, εἶχε κἂν τότε τὸ Ἀρεθούσιον), οὕτω παραμυθεῖσθαι τὸ ἐνδεὲς οἱ τλήμονες ἐπετήδευον.

γ΄ Ἤδη γὰρ ὁ τοῦ μοδίου σῖτος, εἴ που καὶ εὕρητο, περὶ τοὺς πεντήκοντα καὶ ἐκατὸν χρυσίνους ἐδίδοτο, ὁ δὲ τοῦ ἄρτου καὶ τοὺς διακοσίους ὑπερεκόντιζεν˙  ὡς δύο οὐγκίας ἄρτου ἀπεμπολεῖσθαι λοιπὸν τοῦ νομίσματος˙ τριακοσίοις δὲ καὶ πρὸς, κτῆνος τὸ πρὸς βρῶσιν ἐπιπράσκετο˙ ὡς εἶναι πεντεκαίδεκα ἢ καὶ νομισμάτων εἴκοσι κρανίον τὸ ἵππειον, ἔσθ’ ὅτε καὶ τὸ ὄνειον. Ἐκλελοίπει δὲ καὶ κατοικιδίων ὀρνίθων γεννήματα˙ τοὔλαιον δὲ καὶ τὸ ταρυχευτὸν ὄψον, τὸ καὶ πένητας τρέφον, ὡς ὁ θεολόγος ἔφη Γρηγόριος, ἐξηφάνιστο˙ ὁ τυρὸς τε καὶ τὸ ὄσπριον, καὶ βρῶσις ἰχθύων ὁλοσχερῶς ἀπελήλατο. Ἐθαλασσοκράτουν γὰρ οἱ πολέμιοι, τὰ ἀμφὶ τοῖν λιμένοιν τείχη, ἃ δὴ βραχιόλια ὀνομάζουσιν, ἐδαφίσαντες. Τὸ δὲ δυσφορώτατον, ὅτι και λοιμὸς (ἰοὺ τῆς ὀδύνης) δριμύτατος τὸν λιμὸν διεδέχετο. Νόσος γὰρ τοῖσι μὲν τέτανος, τοῖσε δὲ ἡμιπληξία πολυειδῶς ἐπισκήψασα, τοὺς μὲν ἐξαπιναίωε τῷ θανάτῳ παρέπεμπε, τοὺς δὲ ἡμικινήτοις ἢ ἀκινήτοις ὡς ἐπίπαν ἐδείκνυεν˙ ἄλλοις δὲ ὠς ἀσκὸν ἐμφυσήσασα, καὶ τούτοις πολυμερῶς διατρήσασαἐξαίσιον παρεῖχε τὸ θέαμα˙ ἕως ἐπιστᾶσα μόλις ἡ τελευτὴ (τάχα γὰρ καὶ αὐτή τῷ θείῳ πειθαρχοῦσα προστάγματι ἔμελλεν) τῆς πικρᾶς ὀδύνης τοὺς ἀθλίους ἀπέλυε. Μετὰ ταῦτα πάντα, ἢ καὶ πλείω τούτων, ἢ ὡς λόγος ὑπέφηνεν (οὐ γὰρ σχολή γε, τὰ μεγάλα μικροῖς διεξέρχεσθαι ῥήμασι, τῷ λάκκῳ τῆς εἰρκτῆς ὁσημέραι σχολάζοντι, καὶ τῷ ἐκεῖσε ζόφῳ τὴν ὅρασιν κάμνοντι, καὶ τῷ θορύβῳ τῶν συνόντων καὶ αὐτὴν τὴν διάνοιαν πάσχοντι), ἄρτι τοῦ πρὸς θάλασσαν πύργου, τοῦ ἐν αὐτῷ μεγάλῳ λιμένι, ἵνα δὴ τὸ δεξιὸν κέρας τῆς πόλεως ἐτετάχατο, τῇ συνεχεία τῶν πετροβόλων ὀργάνων κατασταθέντος καὶ πεπτωκότος, καὶ τοῦ ἐχομένου τούτῳ περιβόλου ὡσθ’ ἡμέραν πέμπτην ἀθρόως διεῤῥαγότος, καὶ δέους οὐκ ὀλίγου τοὺς ἐν τῇ πόλει κατεσχηκότος ... 

